
    અર્પણ


    ‘ઘર’ની શોધમાં મુંબઈ છોડ્યું ત્યારે ખબર નહોતી કે

    મુંબઈમાં એક ‘ઘર’ મળી આવશે...

    વહાલાં રીનીબહેન, ભાર્ગવભાઈ

    અને હર્ષ, પાર્થિવ-એમ્બરને

    સ્નેહપૂર્વક....

  


  
    પ્રસ્તાવના


    ‘કલકત્તા હલચલ’ સાથેના સંબંધને એક દાયકો થઈ ગયો. દરમિયાનમાં મારાં લગ્ન થયાં. બે સંતાનોનો જન્મ થયો અને પિતાનું મૃત્યુ...


    સમયે મને ઘણા રંગ બતાવ્યા, પણ આ તમામ રંગોમાં હલચલ પરિવાર સાથેના સંબંધનો રંગ વધુ ને વધુ ગાઢ થતો ગયો. આજે હું એ પરિવારનો હિસ્સો છું એનો મને ગર્વ છે.


    ‘હલચલ’ સાથે આ ચોથી નવલકથા સમાપ્ત થઈ. આ પ્રવાસ સ્મરણીય અને રોચક રહ્યો. લાગણીઓના ઉતાર-ચઢાવની આ કથા મારી અન્ય નવલકથાઓથી ભિન્ન અને વધુ રસપ્રદ બને એવો મારો પ્રયાસ રહ્યો.


    ‘સન્નાટાનું સરનામું’ એક એવી સ્ત્રીની કથા છે, જેને પોતાને જ ખબર નથી કે એ શું શોધે છે... એને ક્યાં પહોંચવું છે... આ વાત જાણ્યા વગર જ એનો પ્રવાસ ચાલ્યા કરે છે.


    પ્રવાસના પડાવ પર મળનારી દરેક વ્યક્તિ એને ‘મંઝિલ’ લાગે છે, પરંતુ જેને એ મંઝિલ માની બેસે છે એ જ એને ફરીથી પ્રવાસ કરવા મજબૂર કરી નાખે છે.


    મહિમાની ભીતરનો ખાલીપો એને દરેક તબક્કે એક શોધ તરફ દોરી જાય છે... આ શોધ શેની છે એની એને પોતાને જાણ નથી.


    આપણી આસપાસ એવા ઘણા લોકો હોય છે, જે લોકો પાસે બધું જ હોવા છતાં એમનો ખાલીપો આપણને ડરાવી જાય છે. બહારથી સોનાની ફ્રેમમાં જડાયેલા આવા માણસોને નજીકથી જોઈએ ત્યારે સમજાય કે એ ફ્રેમમાં કોઈ ચિત્ર નથી!


    એની સામે ઊભેલા અક્ષરા જેવા લોકો છે, જેમની પાસે નિશ્ચિત ધ્યેય છે, જીવવાનું કારણ છે, ‘ના’ પાડવાની હિંમત છે અને ‘હા’ કહેવાનો આત્મવિશ્વાસ છે.


    એક અનિતા પણ છે, જે બદનામ બસ્તીમાં જીવે છે. એના વ્યવસાય તરફ ભવાં ચડાવીને જોવાય છે, પરંતુ એ સાચા અર્થમાં અર્ધાંગિની કે સમજદાર જીવનસાથી પુરવાર થાય છે... સુમુખી જેવી વ્યક્તિઓ પોતાના ખાલીપાનો શિકાર બની જાય છે, અને બિનજરૂરી - અર્થહીન બાબતોથી પોતાના ખાલીપાને ભરવાનો પ્રયાસ કરે છે, જે અંતે નિષ્ફળ નીવડે છે.


    ખરું પૂછો તો મહિમા અને સુમુખી એક જ સિક્કાની બે બાજુઓ છે. એક સંપત્તિથી પોતાનો ખાલીપો ભરે છે તો બીજી શરીર ફંફોસવામાં સમય બગાડે છે.


    મારા પર એવો આક્ષેપ છે કે મારી નવલકથાનાં સ્ત્રીપાત્રો સક્ષમ અને સબળ હોય છે. પુરુષ પાત્રો કરતાં મારાં સ્ત્રીપાત્રો વધુ શાર્પ અને સ્પષ્ટ હોય છે... આ વાત કદાચ સાચી હશે, કારણ કે હું સ્ત્રીને વધુ સમજી શકું છું. હું અનિતા ન હોઈ શકું એ સાચું, પણ અનિતાઓ મને મળતી રહે છે.


    સુમુખી અને મહિમાઓને મેં નજીકથી જોઈ છે... એમનાં નહીં સરકેલાં આંસુ અનેક વાર મેં એમની આંખોમાં થીજી ગયેલાં જોયાં છે.


    મહાભારતનો મૂળ હાર્દ શું છે એવું કોઈ પૂછે તો આપણે શું જવાબ આપીએ? યુદ્ધની વિફળતા? ના... વેરની વિફળતા.


    ધિક્કાર, અણગમો, તિરસ્કાર કે વેર કદાચ નેગેટિવ એનર્જી તરીકે જબરદસ્ત કામ કરતા હશે. વ્યક્તિને જીવવા માટે કારણ આપતા હશે... પરંતુ અંતે આ આખોય કારવાં એવી જગ્યાએ પહોંચી જાય છે, જેની આગળ ફક્ત ડેડ એન્ડ દેખાય છે.


    બહુ ધ્યાનથી જોઈશું તો સમજાશે કે અહીં દરેક પાત્ર પોતાની અંદર નાનું-મોટું વેર પંપાળીને જીવે છે. એમની અંદર સળગતું વેર એમને જ દઝાડે છે...


    દુર્ભાગ્યે બધું જ ખોવાઈ ગયા પછી એમને એ વેરની વિફળતાનો અનુભવ થાય છે. તીર છૂટી ગયા પછી, દૂધ ઢોળાઈ ગયા પછી, શબ્દ બોલાઈ ગયા પછી કે મન તૂટી ગયા પછી એને પાછું વાળવાનો કોઈ ઉપાય હજુ સુધી શોધાયો નથી.


    જે કંઈ મળે એના કરતાં નહીં મળ્યાનો અભાવ વધુ તીવ્રતાથી પીડે છે. માણસમાત્રને અફસોસ અને અભાવ ગળે લગાડીને જીવવાની એક મજા આવે છે...


    આ અફસોસ અને અભાવ એકાકીપણાને વધારે છે અને પીડામાં ઉમેરો કરે છે. માણસને ધીમે ધીમે પોતાની દયા ખાવાની મજા આવવા લાગે છે. પછી એ ઇચ્છે છે કે બીજા પણ એની દયા ખાય. પોતે આ જગતમાં સૌથી દુ:ખી છે એવો તાજ પહેરવાનું એક સુખ હોય છે એવું એ માનવા લાગે છે.


    અહીં બધાં જ પાત્રો પોતે જ પોતાની દયા ખાય છે... પોતાના દુર્ભાગ્ય પર અફસોસ કરે છે, પોતાના અભાવ સાથે એકાકાર થઈને જીવે છે.


    ખાલીપો એમનું ભાગ્ય છે, વિફળતા એમની નિયતિ!


    આ નવલકથા લખતી વખતનો એક અદ્ભુત અનુભવ એ છે કે મને પણ કેટલીક વિફળતાઓ આ પ્રોસેસમાં સમજાઈ છે. કહેવાય છે કે સંતાનના જન્મ સાથે માનો પણ જન્મ થાય છે... મારી દરેક નવલકથાના જન્મ સાથે મારામાં પણ કશુંક બદલાતું હશે એવું હું દૃઢપણે માનું છું.


    ‘કલકત્તા હલચલ’ અને મારા વાચકોનો મારી ભીતરના આ બદલાવમાં સહભાગી થવા માટે હૃદયપૂર્વક આભાર માનું છું.


    અને છેલ્લે...


    કશું પણ લખવા માટે સ્વ-અનુભવ અનિવાર્ય છે. હું પોતે પણ આવા અર્થહીન પ્રવાસોમાંથી અને અંતહીન શોધમાંથી પસાર થઈને અહીં પહોંચી છું એવું મારે સ્વીકારવું રહ્યું.


    અસ્તુ...

    આજે તાજ પેલેસ હોટેલમાં સવારથી જ ચહલપહલ હતી. ક્રિસ્ટલ રૂમ ખોલી નંખાયો હતો. ખુરશીઓ પર સાટિનનાં કવર્સ, એના પર મોટી મોટી બૉ લગાવીને ગોળ ટેબલોની આજુબાજુ ગોઠવી દેવાઈ હતી.


    કાર્યક્રમ તો સાંજે સાડા સાત વાગ્યે હતો, પણ તૈયારી સવારે અગિયાર વાગ્યાથી શરૂ થઈ ગઈ હતી. સામાન્ય રીતે આ બધું કામ ઇવેન્ટ મૅનેજમેન્ટ અને ફૂડ - બેવરેજિઝ ડિપાર્ટમેન્ટનું હતું. તાજ હોટેલમાં આવી પાર્ટી રોજ થતી રહેતી. એમના માટે આવી પાર્ટી બહુ નવાઈની વાત ન હોય, તેમ છતાં આજે જનરલ મેનેજર જાતે બધી વ્યવસ્થા ચેક કરવા આવ્યા હતા.


    તાજના જનરલ મેનેજર એસ. શ્રીધરન ક્રિસ્ટલ રૂમની વચ્ચોવચ ઊભા રહીને જાતે સૂચના આપતા હતા. ટેબલોનાં અલાઇન્મેન્ટ જોઈ રહ્યા હતા. એકેએક ખુરશી પર લગાવેલા બૉ પરફેક્ટલી સેટ થયા છે કે નહીં એ એમણે જાતે ચેક કર્યું. બધી જ ખુરશીઓમાં ઑફ વ્હાઇટ બૉ લગાડ્યા હતા, જ્યારે બે ખુરશીઓ રેડ બૉથી સજાવવામાં આવી હતી. એકમાં મહિમા જયસિંહ બેસવાના હતા, જ્યારે બીજી આજના કાર્યક્રમમાં હાજર રહેનારા એક બીજા ખાસ મહેમાન માટે ગોઠવાઈ હતી! એ મહેમાન કોણ હતા એની કોઈને ખબર નહોતી! ચીફ શૅફ ટ્રોલીમાં બધું જ ખાવાનું લઈને આવ્યા. એકેએક વાનગી શ્રીધરને જાતે ચાખી...


    આમ તો દરેક ડિપાર્ટમેન્ટ પોતાનું કામ પરફેક્ટલી કરતો રહેતો. કોઈએ કોઈના કામમાં દખલ દેવાની, તપાસ કરવાની કે ચેક કરવાની જરૂરત જ નહોતી... તેમ છતાં આજે આઇટીસી કંપનીના ડિરેક્ટર અને બોર્ડ મેમ્બરના વારાફરતી ફોન આવ્યા હતા. શ્રીધરનને આજની પાર્ટી પરફેક્ટલી સચવાઈ જાય એ માટે જાતજાતની સૂચનાઓ આપવામાં આવી હતી.


    કારણ એક જ હતું - આજની પાર્ટીમાં મહિમા જયસિંહ જાતે આવવાના હતાં. મહિમા જયસિંહ માત્ર મુંબઈ જ નહીં, નેશનલ અખબારો માટે પૅજ-3 પર્સનાલિટી હતાં.


    એ ભાગ્યે જ કોઈ જાહેર ફંક્શનમાં હાજરી આપતાં. કમિટીની મિટિંગ, જરૂરી અધિવેશનો, સેમિનાર કે બીજી દરેક કામની જગ્યાએ મહિમા જયસિંહ ન હોય એવું ન બને... અને પાર્ટી કે ઍવૉર્ડ સમારંભોમાં મહિમા જયસિંહની હાજરી બહુ જ ખાસ પ્રસંગ બની રહેતી!


    આટઆટલાં ઍસોસિયેશન્સ, ક્લબ્સ અને બીજી અનેક જગ્યાઓએ મહિમા જયસિંહ છુટ્ટે હાથે દાન કરતાં. કેટલાય વિદ્યાર્થીઓને ભણાવતાં. કેટલાય વિધવા આશ્રમો, અનાથ આશ્રમો અને સ્કૂલ્સમાં મહિમા જયસિંહની સહીવાળા ચેક દર મહિને પહોંચી જતા. છતાંય વારંવારની વિનંતીઓ, અનેક આમંત્રણો છતાં મહિમા જયસિંહે આજ સુધી કોઈ ઍસોસિયેશન, કોઈ ક્લબ કે કોઈ સંગઠનમાં એક પણ પદ સ્વીકાર્યું નહોતું. એટલી હદ સુધી કે સરકારે એમને મેમ્બર ઑફ પાર્લમેન્ટ બનવાનું આમંત્રણ આપ્યું એ પણ એમણે સવિનય નકાર્યું હતું!


    પોતાના હાથે કોઈને ઍવૉર્ડ આપવો, માનપત્ર આપવું કે શાલ ઓઢાડવાની પ્રવૃત્તિ પણ એ સ્પષ્ટ રીતે નકારી દેતાં. કાર્યક્રમમાં હાજર રહેવું - બસ! એ સિવાય એ ભાગ્યે જ એવું કશું પણ કરતાં, જેનાથી એમની હાજરીની નોંધ વરતાય. તેમ છતાં એમની હાજરી માત્ર કોઈ પણ જાહેર સમારંભ માટે એટલું મોટું સન્માન બની જતી કે એમને બોલાવવા, હાજર રાખવા મોટા મોટા લોકો અને સંસ્થાઓ લગભગ કરગરવાની હદ સુધી આવી જતા.


    મહિમા જયસિંહની એક બીજી વાત એમના વ્યક્તિત્વને ખૂબ જ રસપ્રદ બનાવતી. એ ક્યારેય, કોઈ સમારંભમાં ભાષણ કરવાનું કે કશું જ બોલવાનું સ્વીકારતાં નહીં! રિબિન કાપવી, દીપ પ્રગટાવવો, ફૂલો સ્વીકારવા, સન્માનપત્ર કે શાલ સ્વીકારવી... આવી કોઈ પણ બાબત માટે એ પહેલેથી જ સ્પષ્ટ ના કહી દેતાં. એમના સેક્રેટરી કમ પર્સનલ આસિસ્ટન્ટ ગોપાલબાબુના હસ્તાક્ષરવાળો પત્ર કોઈ આમંત્રણ સ્વીકારે કે તરત જ લાગતી-વળગતી વ્યક્તિઓ સુધી પહોંચી જતો. જેમાં આ બધી સૂચનાઓની સાથે એ કેટલી મિનિટ હાજરી આપશે... કોને કોને હાજર રાખવા અને કોને કોને ગેરહાજર રાખવા એ અંગેની કોઈ ગેરસમજ વગરની લેખિત સૂચનાઓ અપાઈ જતી.


    મુખ્યમંત્રી, મિનિસ્ટર્સની સાથે પણ જો કાર્યક્રમમાં હાજરી આપવાની હોય તો મહિમા જયસિંહ પોતાની હાજરીની મિનિટ પહેલેથી જ સ્પષ્ટ કરી દેતાં. ઘણી વાર તો એવું બનતું કે મહિમા જયસિંહની હાજરી હોય અને મુખ્યમંત્રી મોડું કરે તો કાર્યક્રમ શરૂ કરી દેવો પડતો! એમની હાજરી માત્ર પ્રેસ અને મીડિયા માટે ઉજાણી બની રહેતી. ફલૅશ લાઇટ અને વીડિયો કૅમેરાઝ માટે મહિમા જયસિંહનું ઉપસ્થિત હોવું એટલી મોટી ઘટના બની રહેતી કે એમની સાથે હાજર મહત્ત્વની વ્યક્તિઓને ક્યારેક અવગણવાની લાગણી થતી.


    26/11ના ઘટના પછી આજે તાજમાં પહેલી વાર કોઈ આટલી બધી વી.વી.આઈ.પી. વ્યક્તિ પધારી રહી હતી. સિક્યોરિટીનાં બધાં જ પાસાં વારંવાર ચકાસાઈ ગયાં હતાં. શ્રીધરને વ્યવસ્થાની પૂરેપૂરી કાળજી લીધી હતી.


    તેમ છતાં ડાયમંડ ઍસોસિયેશનના સભ્યો મનોમન ફફડતા હતા. મહિમા જયસિંહને ક્યારે કઈ વાતમાં વાંધો પડે એ કળવું અઘરું હતું.


    મહિમા જયસિંહનો મૂડ ક્યારે બદલાઈ જાય એની ભાગ્યે જ કોઈને ખબર પડતી. એ બને ત્યાં સુધી સૌને મદદ કરતાં. કોઈ સાથે બગાડતાં નહીં અને જો કોઈ એમને નડી જાય તો માણસની કારકિર્દીનાં બધાં જ વર્ષો મહિમા જયસિંહના એક જ ફટકામાં પૂરાં થઈ જતાં. માત્ર ભારતની જ નહીં, દેશ-વિદેશની કૉર્પોરેટ માર્કેટમાં આવા દાખલા મોજૂદ હતા. મહિમા ખૂબ ગણતરીબાજ હતી. બિઝનેસ કરવામાં એના જેવું મગજ અને બુદ્ધિ ભાગ્યે જ કોઈ પાસે હોય અને એમાંય સ્ત્રી તરીકે એકલા હાથે આટલી બધી કંપનીઝ ચલાવીને એણે એવું સાબિત કરી દીધું હતું કે સ્ત્રી ધારે તે કરી શકે છે! મોટા મોટા સેમિનાર્સમાં - બોર્ડ મિટિંગ્સમાં કે બિઝનેસ ડીલ્સમાં મહિમા એક વાર પોતાનો નિર્ણય જાહેર કરે પછી ભાગ્યે જ કોઈ એનો વિરોધ કરવાની હિંમત કરી શકતું.


    આનાં બે-ત્રણ કારણો હતાં. મહિમા સત્તર વર્ષની હતી ત્યારે એના પિતા જયસિંહ રાઠોડનું ખૂન થયું. બે નાના ભાઈઓ સાથે આટલી બધી સંપત્તિ મહિમા માટે સાપનો કરંડિયો બની રહી. અજયસિંહ અને અર્જુનસિંહની ઉંમર ત્યારે પંદર અને બાર વર્ષની હતી. મહિમાની માતાનું મૃત્યુ અર્જુનસિંહના જન્મસમયે જ થઈ ચૂક્યું હતું.


    મહિમાના કાકા - જયસિંહ રાઠોડના ભાઈ - વિરાજસિંહ રાઠોડ તરફ આ ખૂનના ગુનેગાર તરીકે આંગળી ચીંધાઈ, પરંતુ એવા કોઈ પુરાવા નહોતા, જેને કારણે વિરાજસિંહને સજા થઈ શકે.


    જયસિંહની અગમચેતી ગણો કે સમજદારી, પણ એમણે પોતાનું વીલ પહેલેથી કરી રાખ્યું હતું! અનડિવાઇડેડ હિન્દુ ફેમિલી (એચયુએફ) પ્રમાણે વિરાજસિંહને એમની સંપત્તિ પહેલેથી જ મળી ચૂકી હતી. એટલે જયસિંહની સંપત્તિ પર કાયદેસર રીતે વિરાજસિંહનો કોઈ અધિકાર નહોતો એવું કોર્ટમાં સાબિત થયું. સત્તર મહિના સુધી મહિમા સગીર હોવાને કારણે વિરાજસિંહની કસ્ટડીમાં રહી.


    મહિમા અઢાર વર્ષની થઈ ત્યારે એને લગભગ બેથી અઢી હજાર કરોડની સંપત્તિ વારસામાં મળી. પિતાના વારસાને અંદાજી શકે એ પહેલાં તો એણે આ બધી જ સંપત્તિ સંભાળવી પડી.


    આ બાબતને એ સમયનાં અખબારોએ મરીમસાલા છાંટીને એટલી તો ચગાવી કે મહિમા જયસિંહ અખબારો માટે ચટપટ્ટા ચણાજોરગરમની જેમ એક રસપ્રદ વાનગી બની ગઈ. મહિમા ક્યાં જાય છે? મહિમા શું કરે છે? મહિમા શું ખાય છે? મહિમાને કયા રંગ ગમે છે? મહિમા ઘરમાં શું કપડાં પહેરે છે અને બહાર કયાં વસ્ત્ર પરિધાન કરે છે? મહિમાએ શાનું શોપિંગ કર્યું અને મહિમા કઈ પાર્ટીમાં હતી? આ બધી જ વિગતો અખબારો માટે મજેદાર સમાચાર બની જતી. સત્તર વર્ષની ઉંમરે અબજોપતિ બની ગયેલી એક નાજુક - નમણી - સુંદર છોકરી ભારતની જનતા માટે પણ રસનો વિષય બની ગઈ...


    મહિમાના અંગત જીવનને અખબારોએ એટલું ચૂંથ્યું કે ધીમે ધીમે મહિમાએ પોતાની જાતને બંધ બારણા પાછળ કેદ કરવા માંડી. જાહેર સમારંભોમાં, ફંક્શન્સમાં, પાર્ટીઝમાં જવાનું ટાળવાથી શરૂ કરીને એણે ધીમે ધીમે મિત્રવર્તુળ એટલું નાનું કરી નાખ્યું કે એમાં પોતાની જાત સિવાય કોઈ માટે જગ્યા જ ન રહી.


    અઢારમું વર્ષ પૂરું થયું એ દિવસે મહિમાએ પહેલી વાર “રાજપૂતાના કોર્પોરેશન પ્રાઇવેટ લિમિટેડ”ની ઑફિસમાં પગ મૂક્યો. તે દિવસથી શરૂ કરીને ત્રણ દાયકા કરતાં વધુ સમય પૂરો થવા છતાં આજે પણ મહિમા જયસિંહની ગ્લેમર અને ન્યૂઝવેલ્યૂ અકબંધ હતી.


    એણે રાજપૂતાના હોટેલ્સમાંથી રાજપૂતાના ડાયમંડ્સ, રાજપૂતાના કૉસ્મેટિક્સ અને રાજપૂતાના પેટ્રોલિયમ્સ અને રાજપૂતાના ટેલિકોમ જેવા અનેક ઍક્સપાન્શન કરતાં કરતાં ‘રાજપૂતાના’ની છત્રી એટલી વિશાળ કરી નાખી કે હવે ફક્ત ગ્લેમર માટે નહીં, પરંતુ દેશની પ્રથમ દસ આર્થિક સધ્ધર કંપનીઝમાં પણ મહિમા જયસિંહની નોંધ લેવી અનિવાર્ય બની ગઈ.


    *


    એ, મહિમા જયસિંહે આજે તાજ હોટેલ્સમાં યોજાયેલા ડાયમંડ ઍસોસિયેશન ઑફ ઇન્ડિયાના વાર્ષિક સમારંભમાં મુખ્ય મહેમાન તરીકે આવવાનું કબૂલ્યું હતું.


    મહિમા જયસિંહની હાજરી માત્ર મીડિયાને પાગલ કરી નાખશે એવી ઍસોસિયેશનના સભ્યો અને કમિટીના સભ્યોને ખાતરી હતી. મહિમાનો મિજાજ સાચવીને આ કાર્યક્રમ જો હેમખેમ પાર પડે તો ઍસોસિયેશનના નવા બિલ્ડિંગ, ક્લબ હાઉસ અને હૉલ માટે મહિમા મોટું દાન કરી શકે એવી પણ એમને ગરજ હતી.


    ઍસોસિયેશનના સભ્યો અધ્ધર જીવે બધી જ વ્યવસ્થાને ફરી ફરીને ચેક કરી રહ્યા હતા. અચાનક ઍસોસિયેશનના ખજાનચી રાજેશ ગઢિયાએ મજાક કરી, “આવશે તો ખરી ને? આટલો બધો મુજરો કરાવ્યા પછી ફરી તો નહીં બેસે ને?”


    “ના, ના...” ડાયમંડ ઍસોસિયેશનના પ્રેસિડેન્ટ અર્જુનસિંહે દૃઢતાથી કહ્યું, “એક વાર હા પાડી છે એટલે જરૂર આવશે.” પછી જરા ખંધા સ્મિત સાથે ઉમેર્યું, “આવશે તો ખરી, ઘો મરવાની થાય ત્યારે વાઘરીવાડે...”


    રમણ સાંગાણીએ આંખ મારી, “ટૂંકમાં આજે બરાબરનો ટ્રેપ ગોઠવ્યો છે, એમ ને?”


    “સમજે છે શું એના મનમાં? આટલાં વર્ષોથી અમે અહીંયાં હજામત કરીએ છીએ? છેક એન્ટવર્પ સુધી ગુજરાતી ઍસોસિયેશન્સમાં મારી ધાક છે. ગોરિયાઓ પણ મને પૂછીને કામ કરે છે અને આ મારી બેટી...” અર્જુનસિંહે હાથ મસળ્યા. એમની આંગળીમાં કરોડ રૂપિયાનો સોલિટેર ઝગારા મારતો હતો, “આજે તો એવો પાઠ ભણાવવો છે કે આવનારાં દસ વરસ સુધી આઘાતમાંથી બહાર જ ના નીકળી શકે.”


    “તે હેં અર્જુનસિંહજી, એવું તે શું કર્યું એણે? આમ તો તમે કોઈનીયે સામે પડતા નથી. કોઈનેય નડતા નથી.” રાજેશ ગઢિયાએ ગોસિપમાં રસ લઈને અર્જુનસિંહનું મન માપવાનો પ્રયાસ શરૂ કર્યો, “તમારી સગી બહેનને...”


    “શું કર્યું એટલે? સાહેબની વીસ વર્ષની પ્રતિષ્ઠા પર લાત મારી બાઈએ...” રમણ સાંગાણી લાડકો થયો, “સાહેબ કોઈને નડે નહીં, પણ નડે તો છોડે નહીં... કેમ સાહેબ?”


    “એ તો આજે ખબર પડશે એને...” અર્જુનસિંહે રૂમાલ કાઢીને ઍરકન્ડિશન ક્રિસ્ટલ રૂમમાં એમના કપાળ પર વળેલો પરસેવો લૂછી કાઢ્યો. મહિમા જયસિંહે એમને ઓછામાં ઓછો ત્રણસો કરોડનો ફટકો માર્યો હતો. અર્જુનસિંહ છેલ્લા ત્રણ-ચાર વર્ષથી આ ભયાનક નુકસાનની કળ ખાઈને ટળવળતા બેઠા હતા. એમણે ઘણો પ્રયત્ન કર્યો કે મહિમા સાથે આ અંગે વાતચીત થઈ શકે, પણ મહિમાના સેક્રેટરી ગોપાલબાબુએ મુલાકાત આપવામાં એટલાં તો ગલ્લાંતલ્લાં કર્યાં કે આખરે એમણે પૂછી નાખ્યું, “તારી શેઠાણીએ ના પાડી છે?”


    “શું કહું સાહેબ... એમને ટાઇમ જ નથી.” ગોપાલબાબુએ નમ્રતાથી કડવું સત્ય કહી જ નાખ્યું હતું.


    એ દિવસથી અર્જુનસિંહે ગાંઠ વાળી, “આ મહિમાની બચ્ચીને તો એવો પાઠ ભણાવું કે જિંદગીભર મારા નામે રડતી રહે.”


    આર્થિક રીતે મહિમાને નુકસાન કરવું અસંભવ હતું એવું અર્જુનસિંહને સમજાઈ ગયું. એમની કંપનીને પડેલો ફટકો એટલો મોટો હતો કે એમને એ નુકસાનમાંથી બહાર નીકળતાં ઓછામાં ઓછા દસ વર્ષ લાગી જવાનાં હતાં. એટલે એણે આજનો તાયફો ગોઠવી કાઢ્યો હતો. એવી બાજી પાડી હતી કે મહિમા જયસિંહ કોઈ પણ પત્તું ઉપાડે, આજનો દિવસ એની જિંદગીમાં ભયાનક બનીને એની તમામ પ્રતિષ્ઠા, એના ગૌરવ અને એણે ઊભી કરેલી પોતાની છબીને તહસનહસ કરી નાખે...


    અર્જુનસિંહ સગો ભાઈ હોવા છતાં મહિમાથી જુદો પડીને પોતાનો આગવો ધંધો કરતો હતો. ભાઈ-બહેનને બોલવાના સંબંધ નહોતા રહ્યા.


    અજયસિંહ આજે પણ મહિમાનો વફાદાર હતો અને એની સાથે જ એની કંપનીમાં કામ કરતો હતો, જ્યારે અર્જુનસિંહે દસેક વર્ષ પહેલાં મહિમા સામે કેસ કરીને પોતાના ભાગની મિલકત માગી લીધી.


    એ પછી એણે ડગલે ને પગલે મહિમા જયસિંહની કંપનીને મ્હાત આપવાના પ્રયાસો કરવા માંડ્યા. જોકે અર્જુનસિંહની કંપની અને એની પહોંચ બંને ‘રાજપૂતાના’ માટે એટલી નાની માછલી હતાં કે એને ગળી જતાં મહિમાને એક સેકન્ડ પણ ન લાગત... છતાં ભાઈ સમજીને એણે હંમેશાં અર્જુનસિંહને માફ કર્યો, કરતી રહી. અર્જુનસિંહની નાની નાની નાદાની, મૂર્ખામીઓ, મહિમાને નુકસાન પહોંચાડવાના એના પ્રયાસો... બધું જ જાણતી હોવા છતાં મહિમા જયસિંહ ભાગ્યે જ એના તરફ ધ્યાન આપતી.


    અર્જુનસિંહની કંપની ‘કોહિનૂર ડાયમંડ્સ’ને ક્યાંક ફાયદો થતો હોય તો પણ મહિમા પોતાના તરફથી ટેન્ડર ભરવાનું કે સોદો કરવાનું ટાળતી. આ બધું જાણવા છતાં અર્જુનસિંહ સતત મહિમા વિરુદ્ધ પ્રવૃત્તિઓ કર્યા કરતો.


    મહિમાના કાકા વિરાજસિંહ આ બધી પ્રવૃત્તિઓને ઉશ્કેરતા, પોષતા એવી જાણ હોવા છતાં પણ મહિમા ભાગ્યે જ એ વિશે કશું કરવાનો પ્રયત્ન કરતી.


    અચાનક એક દિવસ ‘કોહિનૂર ડાયમંડ્સ’નો સોદો રદ કરાવીને ઓછા ભાવે ઇ-સર્ટિફિકેટવાળો સારો માલ સપ્લાય કરવાનું વચન આપીને મહિમાએ એને લગભગ ત્રણસો કરોડનો ફટકો માર્યો.


    મહિમા શું કરતી, કેમ કરતી એ વિશે એને કશું પણ પૂછવાની ભાગ્યે જ કોઈ હિંમત કરતું. એના નિર્ણયો એના પોતાના રહેતા. એ માત્ર નિર્ણય જણાવતી અને એનો અમલ કરવાની સૂચના આપતી. નિર્ણય કરતા પહેલાં ભાગ્યે જ કોઈની સાથે વાત કરતી... નિર્ણય થાય ત્યાં સુધી ભાગ્યે જ કોઈને એ વિશે ખબર પડવા દેતી!


    કોહિનૂર ડાયમંડ્સને થયેલું નુકસાન અસહ્ય હતું. કંપની ઊઠી જાય એવી સ્થિતિ થઈ ગઈ. મંદીના સમયમાં બજારમાંથી નાણાં ભેગાં કરવા પણ અશક્ય હતાં. અર્જુનસિંહની પરિસ્થિતિ એટલી ખરાબ થઈ ગઈ કે બજારમાં ઊભા રહેવાની પણ જગ્યા ના રહી.


    એણે મહિમા સાથે વાત કરવાના અનેક પ્રયાસો કર્યા, પણ મહિમાએ એને સહેજ પણ દાદ દીધી નહીં. ગોપાલ બાબુએ સમય ન આપ્યો એટલે એક દિવસ અર્જુન જાતે મહિમાની ઑફિસ પહોંચી ગયો... સિક્યોરિટી ગાર્ડે એને અંદર દાખલ થવા દીધો નહીં. એટલું ઓછું હોય એમ એને કહી દેવામાં આવ્યું કે જો એ ના પાડવા છતાં પણ બિલ્ડિંગમાં દાખલ થવાનો પ્રયાસ કરશે તો પોલીસને સોંપી દેવામાં આવશે.


    આ આખુંયે દૃશ્ય ક્લોઝ-સર્કિટ ટી.વી. ઉપર પોતાની વિશાળ ચૅમ્બરમાં બેસીને જોતાં જોતાં મહિમાએ ગોપાલબાબુને સૂચના આપી, “સો કરોડ રૂપિયા રોકડા... અર્જુનને ઘેર પહોંચાડી દેજો.”


    ગોપાલબાબુ લગભગ બેભાન જેવા થઈને મહિમા સામે જોઈ રહ્યા.


    કેમ? કઈ રીતે? જેવા સવાલો કોઈને પૂછવાની છૂટ નહોતી અને સાથે જ કામ અઘરું છે... અશક્ય છે જેવા શબ્દો માટે ‘રાજપૂતાના’માં કોઈ ગુંજાઈશ નહોતી.


    પૈસા પહોંચાડવા ગયેલા ગોપાલબાબુની સામે રડતા - બરાડા પાડતા - માથું પટકતા અર્જુનસિંહે સોગંદ ખાધા, “એ મહિમાની બચ્ચીને તો એવો પાઠ ભણાવીશ કે એનો અહંકાર ચૂરચૂર થઈ જશે. જિંદગીભર નહીં ભૂલે મને, કહી દેજો એને...”


    એ દિવસ પછી રોજેરોજ મોકાની તલાશ કરતા રહેતા અર્જુનસિંહને આજે તક હાથ લાગી હતી. કેટલાંય વર્ષોથી એને ડાયમંડ ઍસોસિયેશનના સમારંભમાં આવવા વિનવણી કરતા રહેલા સભ્યોની વિનંતીને નકારતા નકારતા આજના પ્રસંગે હાજરી આપવાની મહિમાએ માંડ માંડ હા પાડી હતી.


    અર્જુનસિંહ આ ઍસોસિયેશનના પ્રેસિડેન્ટ છે એ વાતની મહિમા જેવી સ્ત્રીને ખબર ના હોય એ અશક્ય હતું. તેમ છતાં એણે આવવાની હા પાડી એ વાતે અર્જુનસિંહના મનમાં ચણભણ થયા કરતી હતી. આવવાની હા પાડ્યા પછી પણ જો એ ના આવે તો પોતાનું કેટલું ખરાબ દેખાય એની અર્જુનસિંહને બરાબર ખબર હતી. મહિમા સાથે ચાલી રહેલા આ યુદ્ધમાં પોતાને નુકસાન કરવાની એક પણ તક એ ન જ ચૂકે એવી અર્જુનસિંહની ગણતરી પણ હતી જ...


    સૌથી ઉપર, સૌથી છેલ્લે અને સૌથી મહત્ત્વની વાત... એણે આજે જે દાવ ગોઠવ્યો હતો એ વાતની મહિમાને જો ગંધ પણ આવી જાય તો એ આ જાહેર સમારંભમાં અર્જુનસિંહને ગોળી મારી દેતાં પણ ન અચકાય એની અર્જુનસિંહને ગળા સુધી ખાતરી હતી.


    એણે કાર્ડ પણ બહુ ચાલાકીથી છપાવ્યાં હતાં. મુખ્ય મહેમાન તરીકે મહિમાનું નામ મોટા સોનેરી અક્ષરે છપાવ્યું હતું, પરંતુ એક ‘સરપ્રાઇઝ પેકેજ’ તરીકે હાજર રહેનારા ખાસ મહેમાનનું નામ એણે કાર્ડમાં નહોતું છપાવ્યું!


    શબ્દોની રમત કરીને કાર્ડમાં લખ્યું હતું, “અ સ્પેશિયલ અપિરિયન્સ... સરપ્રાઇઝ પેકેજ ફોર યુ ઑલ.” (એક ખાસ હાજરી... તમારા સહુ માટે સાનંદ આશ્ચર્ય)


    આમ તો પોતે ન જાણતી હોય એવી વ્યક્તિ હાજર રહેવાની હોય તો મહિમા કાર્યક્રમમાં હાજર રહેવાનું નકારી શકે, એ એની ફિતરત પણ હતી અને સહુ એ વિશે જાણતા પણ હતા જ. મહિમાએ કાર્ડ વાંચ્યા પછી પણ એકેય સવાલ ન પૂછ્યો, ગોપાલબાબુએ પણ એ વિશે સહેજેય ઉલ્લેખ ન કર્યો એ બાબતે અર્જુનસિંહ હજીય ગૂંચવાયેલો હતો.


    કદાચ એટલે જ એને ભય લાગતો હતો કે મહિમા છેલ્લી ઘડીએ આવવાની ના પાડી દે...


    પરંતુ એવું કશુંયે બન્યું નહીં. બરાબર સાત ને પચીસે મહિમા જયસિંહની રૉલ્સરોયસ તાજ હોટેલના ફૉયરમાં દાખલ થઈ. દરવાજો ખૂલ્યો. ઑફ વ્હાઇટ જામાવર સાડી, કમર સુધીના કાળા, સીધા છૂટ્ટા વાળ, કાનમાં બસરાનાં મોતી, ગળામાં એ જ બસરાનાં મોતીની એક પાતળી સેર... મેકઅપ વગરનો મહિમા જયસિંહનો ચહેરો ઝગારા મારતો હતો. ફિલ્મની હીરોઈનને શરમાવી દે એવું ફિગર. મહિમા સાડી સિવાય ભાગ્યે જ કોઈ બીજા પ્રકારનાં વસ્ત્રોમાં જોવા મળતી, પરંતુ સાડી પહેરવાની એની સ્ટાઇલ, સાડીની પસંદગી, બ્લાઉઝના કટ અને ડિઝાઇન એવાં રહેતાં કે ભલભલા પાશ્ચાત્ય પરિધાનને પણ ઝાંખા પાડી દે.


    એને જોઈને ભાગ્યે જ કલ્પના આવે કે મહિમાની ઉંમર જિંદગીના પાંચ દાયકા વટાવીને વાનપ્રસ્થાશ્રમમાં પ્રવેશવાની તૈયારી કરતી હતી!


    ગાડીમાંથી ઊતરીને મહિમા જયસિંહે અંદર પ્રવેશતાં જ સૌને નમસ્કાર કર્યા. એના સિક્યોરિટી ગાર્ડ્સ સડસડાટ આગળ ચાલવા લાગ્યા. એ.કે.-47 હાથમાં લઈને બે કમાન્ડો મહિમાની પાછળ... ગોપાલબાબુ મહિમાની સાથે સાથે...


    મહિમાની રોલ્સની બિલકુલ પાછળ દાખલ થયેલી બીએમડબલ્યુમાંથી ઊતરીને આવતા અજયસિંહ રાઠોડનું સ્વાગત કરવા માટે લોબીમાં કોઈ ઊભું નહોતું! સૌ મહિમાની પાછળ પાછળ સરઘસાકારે ક્રિસ્ટલ રૂમ તરફ જવા લાગ્યા.


    એસ. શ્રીધરન હાથમાં ફૂલો લઈને મહિમા તરફ આગળ વધ્યા, “વેલકમ મૅડમ...”


    “થેન્ક યુ.” મહિમાએ બંને હાથ જોડ્યા. લંબાવેલાં ઓર્કિડ ફૂલોનો બુકે એમના હાથમાં જ રહી ગયો.


    “મૅડમ ફૂલો નથી સ્વીકારતાં.” ગોપાલબાબુએ ચાલતાં ચાલતાં ધીમેથી કહી દીધું.


    “આ તો હોટેલ તરફથી...” શ્રીધરનનું વાક્ય અધૂરું રહી ગયું. સરઘસ આગળ નીકળી ગયું હતું.


    “તમારા પ્રેસિડેન્ટ નથી દેખાતા?” મોતીની માળા ગોઠવી હોય એવા સફેદ દાંત ચમકાવતાં મહિમાએ પાછળ ચાલી રહેલા ખજાનચી રાજેશ ગઢિયા તરફ જોઈને સવાલ કર્યો.


    “જી મૅડમ, એ તો...”


    “મારા ડરથી છુપાઈ ગયા છે કે શું?” મહિમાના ચહેરા પર સ્મિત અકબંધ હતું, “એમને કહેજો... દીદી મળવા માગે છે.”


    “જી... જી... જી મૅડમ.” રાજેશ ગઢિયાએ ત્રણ વખત હાજીપો કરી નાખ્યો.


    ક્રિસ્ટલ રૂમમાં દાખલ થઈને પોતાની સીટ લેતી વખતે મહિમાએ બાજુની સીટ પર અછડતી નજર નાખી. રેડ બૉ બાંધેલી બે જ સીટ્સ હતી. એક ઉપર મહિમા જયસિંહ બેસવાનાં હતાં અને બીજી ઉપર કોણ ગોઠવાશે એ વાતને અર્જુનસિંહ રાઠોડે છેક છેલ્લી ઘડી સુધી રહસ્ય બનાવીને ઘૂંટ્યા કર્યું હતું.


    સહુ જાણતા હતા કે અર્જુને કોઈ એવી વ્યક્તિને આમંત્રણ આપ્યું હતું, જેનાથી મહિમાને આઘાત લાગવાનો હતો. પરંતુ એ વ્યક્તિ કોણ હતી એ અંગેની પાંચસો અટકળો ક્રિસ્ટલ રૂમની હવામાં વહેતી હતી.


    મહિમા જયસિંહ પોતાની ખુરશીમાં ગોઠવાયાં, “તમારા સરપ્રાઇઝ પેકેજ મહેમાનને આવતાં કેટલી વાર લાગશે?” એમણે હાથમાં પહેરેલી ઘડિયાળ તરફ અછડતી નજર નાખી.


    “બસ, આવતા જ હશે...” રાજેશ ગઢિયા, સાંગાણી અને બીજા લોકો એમની ખુરશીની પાછળ ફોટો પડાવવા ઊભા રહી ગયા હતા. મીડિયાની ફલૅશ લાઇટ્સ ધડાધડ ઝીંકાતી હતી. મહિમા બહુ જ સુંદર ગ્રેસફુલ પોઝમાં પોતાના પર ફેંકાતી ફલૅશ લાઇટ્સ ઝીલી રહી હતી.


    “ઓહ! રાહુલ સેન... રાહુલ સેન...” સામે ઊભેલા ઢગલાબંધ મીડિયાના લોકોની ફલૅશ લાઇટ્સ દિશા બદલીને ક્રિસ્ટલ રૂમના દરવાજા તરફ રેલાવા લાગી.


    રાહુલ સેનનું નામ સાંભળીને ગોપાલબાબુના ચહેરા પરથી જાણે લોહી ઊડી ગયું. મહિમાની બાજુમાં ગોઠવાયેલા અજયસિંહ ઉશ્કેરાઈને ઊભા થઈ ગયા. મહિમાની પાછળ ફોટો પડાવવા ઊભેલું ટોળું શિયાંવિયાં થઈ ગયું. લગભગ દરેકના ચહેરા પર એવો ભય છલકાવા લાગ્યો કે મહિમા કોઈ પણ ક્ષણે ઊભી થઈને અર્જુનસિંહને થપ્પડ મારી દેશે.


    પરંતુ મહિમા જયસિંહ એ જ સ્થિતિમાં અદબ વાળીને ઠંડકથી બેઠી હતી. એના ચહેરા પરનું સ્મિત એટલું જ તાજું, એટલું જ અકબંધ હતું.


    રાહુલ સેનનું નામ સાંભળ્યા પછી એનો ચહેરો જોવા બેચેન અર્જુનસિંહે સ્ટેજ પરની વિંગમાં પોતે પાડેલા ઝીણા કાણામાં આંખની કીકી એડ્જસ્ટ કરી... પરંતુ મહિમાનો ચહેરો જોઈને એ ઠંડોગાર થઈ ગયો.


    અહીં કોઈ ફેરફાર નહોતો. એ એટલી જ ઠંડકથી, એટલી જ શાંતિથી, એટલી જ કમ્ફર્ટથી પોતાની રેડ બૉવાળી ખુરશી પર બેઠી હતી.


    રાહુલ સેન મીડિયાનું ટોળું વટાવતા પોતાની રેડ બૉવાળી ખુરશી સુધી પહોંચ્યા ત્યારે મહિમાએ હાથ જોડ્યા, “નમસ્તે...”


    “હાય મહિમા!” મહિમા સમજી શકી કે રાહુલ પોતાની હાજરીની અપેક્ષા સાથે જ અહીં આવ્યો હતો.


    આખું ટોળું કોઈ ઉજવણીના પ્રસંગને બદલે બેસણામાં આવ્યું હોય એમ ઢીલું પડી ગયું હતું. તણખા ક્યારે ઝરે છે એની રાહ જોતો અર્જુનસિંહ વિંગમાં ઊભો હતો. ઉશ્કેરાયેલો અજયસિંહ લાલચોળ થઈને મહિમાની બાજુમાં ઊભો હતો. ગોપાલબાબુ રડમસ ચહેરે પોતાની નોકરી બચશે કે જશે એનો વિચાર કરતા મહિમા તરફ જોઈ રહ્યા હતા...


    “આ માણસ? આ તો ફિલ્મસ્ટાર છે ને?” રાજેશ ગઢિયાએ ગુસપુસ અવાજે બાજુમાં ઊભેલા માણસને પૂછ્યું, “આની સામે મહિમાને વાંધો છે?”


    “મૂરખ, ચૂપ રહે... આ મહિમાનો એક્સ હસબન્ડ છે.” બાજુમાં ઊભેલા માણસે એનાથીયે ધીમા અવાજે કહ્યું. રાજેશ ગઢિયા બેભાન થવાની તૈયારીમાં હતો.


    *

    આ ગુજરાતી ઈ-બુક ઈ-શબ્દ દ્વારા તૈયાર કરવામાં આવી છે. ગુજરાતી યુનિકોડ ફૉન્ટમાં દુનિયામાં જે ઈ-બુક માટે સર્વમાન્ય છે એવા ePub 2.01 Standardમાં ગુજરાતી સાહિત્યના અનેક પ્રકાશકો, લેખકોના સૌથી વધારે પુસ્તકો ઈ-બુક ફોર્મેટમાં... www.e-shabda.com


    ઈ-શબ્દ ઉપલબ્ધ કરાવે છે એક સાથે, એક સ્થળે અનેક પ્રકાશકોની, અનેક લેખકોની ગુજરાતી ઈ-બુક્સ... ભારતની કોઈ પણ પ્રાદેશિક ભાષાઓ અને રાષ્ટ્રભાષા હિન્દીમાં પણ કદાચ નહીં હોય એટલી સંખ્યામાં...


    સાથે સાથે આજનો ઈ-શબ્દ પર વાંચો રોજે રોજનું નવું ગુજરાતી વાચન ખ્યાતનામ ગુજરાતી લેખકોની કલમે... સાથે અમૂલ્ય ફોટોગ્રાફ્સ, ઑડિયો ક્લિપ્સ, વિડીયો પણ... See more at: http://www.e-shabda.com/blog/

